
Útdráttur 
 
Mikið hefur verið ritað um sjálfsvíg og orsakir þeirra, allt frá rannsóknum Durkheims undir 

lok 19.aldarinnar. Samdóma álit fræðimanna er á þá leið að sjálfsvíg er flókið fyrirbæri sem 

ræðst af víxlverkun margra ólíkra þátta. Í þessari ritgerð verður sjónum hins vegar beint að 

þætti efnahagslegra skýringa og áhrifum þeirra á tíðni sjálfsvíga. Farið verður í hugtök og 

reifaðar verða kenningar nokkurra fræðimanna sem hafa gert sig gildandi í kenningum og 

rannsóknum á sjálfsvígum. Skoðaðar verða kenningar um samband sjálfsvíga við 

efnahagssveiflur í samfélaginu. Efnið verður síðan þrengt að þeim kenningum og 

rannsóknum sem snúa að því hvernig efnahagshrun í samfélögum hefur áhrif á tíðni 

sjálfsvíga. Horft verður til áhrifa atvinnuleysis á tíðni sjálfsvíga. Leitað verður svara við því 

hvernig efnahagshrun í formi atvinnuleysis hefur áhrif á tíðni sjálfsvíga með tilliti til kyns og 

aldurs. Svo virðist sem atvinnuleysi hafi mun meiri áhrif á sjálfsvígstíðni karlmanna en 

kvenmanna. Munurinn á milli aldurshópa er ekki eins afgerandi. Áhrifa alþjóðakreppunnar 

árið 2008 verða einnig gerð skil og litið verður til bankahrunsins á Íslandi. Þróun 

sjálfsvígstíðni á Íslandi undanfarna áratugi verður einnig skoðuð í samhengi og reynt verður 

að svara því hvernig hrunið 2008 hafði áhrif á sjálfsvígstíðni kynja og mismunandi 

aldurshópa. Vísbendingar eru uppi um að aukning hafi orðið á sjálfsvígstíðni eldri aldurshópa 

á Íslandi síðustu árin. Fyrirliggjandi gögn frá Landlæknisembættinu, ásamt gögnum frá OECD 

(Efnahagssamvinnu- og þróunarstofnunni) verða lögð til grundvallar í þeim efnum.  

Þakkir 

Þegar farið er út í viðamikil verkefni eins og BA-ritgerð er nauðsynlegt að hafa góðan 

leiðbeinanda sér við hlið. Ég vil því nýta tækifærið og þakka leiðbeinandanum mínum, 

Rannveigu Þórisdóttur, fyrir góða leiðsögn og hugmyndir við ritun þessarar ritgerðar. Ég vil 

einnig þakka Salbjörgu Bjarnadóttur hjá Landlæknisembættinu fyrir afnot af gögnum um 

tíðni sjálfsvíga hér á landi. Elvu Brá Jensdóttur þakka ég fyrir prófarkalestur og góðar 

ábendingar. Að lokum vil ég þakka konunni minni, Dúnu Arnórsdóttur, fyrir þolinmæði og 

skilning á þeim tíma og þeirri orku sem fór í gerð þessarar ritgerðar. 

Inngangur 

Talið er að um 800 þúsund manns falli fyrir eigin hendi á hverju ári í öllum heiminum.  

Samkvæmt tölum frá Alþjóðaheilbrigðismálastofnuninni, World Health Organization, (WHO) 

er talið að um 804 þúsund manns hafi fallið fyrir eigin hendi á árinu 2012. Um helmingi fleiri 

karlmenn en konur í heiminum öllum tóku þá ákvörðun það ár að enda líf sitt. Hlutfallstalan 

á milli kynjanna er hins vegar mjög ólík á milli landa. Er viðkemur aldri er sjálfsvígstíðnin hæst 

í aldurshópnum 70 ára og eldri og á það við um bæði kynin. Í aldurshópnum 15-29 ára er 

sjálfsvíg önnur stærsta dánarorsökin í heiminum á eftir umferðarslysum. Einnig er 

athyglisvert að þrír fjórðu af öllum skráðum sjálfsvígum í heiminum eiga sér stað í þeim 

löndum þar sem fólk lifir almennt á litlum tekjum eða meðaltekjum. Þegar fjallað er um 

sjálfsvíg ber að hafa í huga að umfang og alvarleiki sjálfsvíga er ekki eingöngu fólginn í því að 

einblína á tíðni þeirra sem fullfremja sjálfsvíg. Vísbendingar eru uppi að fyrir hvern og einn 

sem tekur sitt eigið líf séu tuttugu aðrir sem reyna við sjálfsvígstilraunir. Fyrri 

sjálfsvígstilraunir eru einnig helsta og besta vísbending þess hvort hægt sé að spá fyrir um 

sjálfsvíg einstaklinga (World Health Organization, 2014). 

     Að einhverju leyti er hægt að horfa á sjálfsvíg í samhengi við myndlíkingu af ísjaka úti á 

hafi. Aðeins brot af ísjakanum er sýnilegt en langstærsti hluti hans er undir yfirborði sjávar. 

Fullframin sjálfsvíg eru eins og sýnilegi hluti ísjakans en undir yfirborðinu eru fyrirbæri eins 

og sjálfsvígstilraunir og hótanir um sjálfsvíg. Með slíka myndlíkingu í huga skipta þættir eins 

og sjálfsvígsforvarnir miklu máli því með samstilltum forvörnum og aukinni fræðslu er hægt 

að koma í veg fyrir mörg tilvik sem gætu endað með fullfrömdu sjálfsvígi.  

     Viðfangsefni sjálfsvíga er eitt af því mest rannsakaða í sögu félagsvísinda og teygir anga 

sína inn á mörg svið vísinda, s.s. félagsfræði, sálfræði og jafnvel líffræði. Sjálfsvíg er flókið 

vandamál í samfélaginu og orsök þeirra liggja í samspili margra samverkandi þátta. Þessir 

þættir snúa t.a.m. að líffræðilegu atgervi einstaklingsins ásamt persónulegri sögu hans. 

Fyrirbæri eins og trúarbrögð, félagslegt umhverfi og efnahagslegir þættir skipta einnig miklu 

máli í afar flóknu orsakasamhengi sjálfsvíga (Cavalcante, Minayo, Souza, 2006).   

     Flest sjálfsvíg eru útskýrð út frá einstaklingsbundnum þáttum s.s. geðrænum og öðrum 

heilsutengdum vandamálum. En þrátt fyrir það eru vísbendingar uppi um að orsakir sjálfsvíga 

gætu verið skýranlegar út frá stærra samhengi og hægt sé að beita sjónarhornum 

makrókenninga á þær (Hempstead & Phillips, 2015).   

     Það er ekkert launungarmál að sjálfsvíg er mikill harmleikur og snertir miklu fleiri en 

aðeins hinn látna. Aðstandendur sitja oft eftir í sárum og óvissan um orsakir sjálfsvígsins oft 

og tíðum mikil ráðgáta. Óvissan getur reynst æði erfið að vinna úr fyrir aðstandendur. Sumir 

búa við nagandi samviskubit yfir því að hafa ekki gripið inn í með viðeigandi hætti. Það eru 

því margar tilfinningar sem hreiðra um sig hjá aðstandendum hins látna (Embætti 

landlæknis, 2007). 

     Mikilvægt er að hafa það í huga að sjálfsvíg er ekki náttúrulögmál og er því ekki 

óumflýjanlegur atburður. Hægt er að koma í veg fyrir sjálfsvíg með samstilltu átaki og 

forvörnum. Vegna þess hve sjálfsvíg er flókið vandamál þurfa margir aðilar og stofnanir innan 

hvers samfélags að samhæfa forvarnaraðgerðir sínar. Alþjóðaheilbrigðismálastofnunin setur 

sjálfsvíg í forgang sem brýnt heilsufarsvandamál og hvetur aðildarlönd sín til aukinnar 

vitundar og vakningar um sjálfsvíg og sjálfsvígsforvarnir. Það er á stefnuskrá stofnunarinnar 

að fækka sjálfsvígum um 10% þegar árið 2020 gengur í garð. Það er markmið um fækkun á 

sjálfsvígum um 80.000 manns á einu ári (World Health Organization, 2015).   

     Sjálfsvíg hafa ávallt vakið áhuga minn og forvitni enda að einhverju leyti dulúðlegt 

fyrirbæri. Það sem mér þykir áhugaverðast við sjálfsvígin er hversu orsakir þeirra eru 

margþættar. Sjálfsvíg virka á mig bæði sem fyrirsjáanlegur og ófyrirsjáanlegur atburður, 

þ.e.a.s. sumir fremja sjálfsvíg öllum að óvörum á meðan aðrir láta það ógert þegar allir búast 

við því. Í námi mínu í háskólanum skrifaði ég ritgerð um kenningar Durkheims sem birtust í  

bók hans, Le Suicide. Í nokkrum námskeiðum í félagsfræðinni hefur umræða um sjálfsvíg 

borið á góma og ýmis sjónarhorn sjálfsvíga hafa verið reifuð og krufin til mergjar. Aðdragandi 

og ástæða fyrir efnisvali þessarar ritgerðar er áhugi minn á frávikshegðunum einstaklinga og 

sjálfsvíg eru svo sannarlega gott dæmi um það. Áhugi minn fyrir sambandi sjálfsvíga og 

efnahagshruns hefur að mestu leyti að gera með það efnahagshrun sem við Íslendingar 

urðum fyrir á haustmánuðum 2008.  

     Í byrjun ritgerðarinnar verður farið í gegnum afmörkun á sjálfsvígshugtakinu og hvernig 

háttað er til um skráningar á þeim. Það er grundvallaratriði við vinnslu á gögnum um sjálfsvíg 

að skýrt sé hvaða tilvik falli undir sjálfsvíg og hvað ekki. Farið verður síðan í kenningar 

Durkheims um sjálfsvíg. Einnig verður greint frá gagnrýni sem kenningar hans hafa fengið. 

Farið verður í hugtakið siðrof og það greint út frá kenningum Durkheims og Mertons. Síðan 

verður fjallað um þrjár kenningar sem notaðar hafa verið til að greina samband 

efnahagssveiflna í samfélaginu og tíðni sjálfsvíga. Þar koma fyrir kenningar Durkheims, 

kenningar Henrys og Shorts, og að lokum kenningar Ginsbergs.  

     Skoðað verður samband efnahagshruns og sjálfsvíga. Fjölmargar rannsóknir hafa verið 

gerðar á slíku sambandi og niðurstöður nokkurra þeirra verða útlistaðar. Í þeim rannsóknum 

sem koma fram í ritgerðinni er einblínt á áhrif atvinnuleysis á tíðni sjáfsvíga. Skoðaðar verða 

rannsóknir frá nokkrum þjóðum og reynt að grennslast fyrir um hvernig breytingar á tíðni 

atvinnuleysis í efnahagshruni hefur áhrif á tíðni sjálfsvíga með tilliti til kyns og aldurshópa. Að 

auki verður lítillega komið inn á annars vegar áhrif vergrar þjóðarframleiðslu (GDP) og hins 

vegar áhrif hlutfalls kvenna á vinnumarkaði á tíðni sjálfsvíga. Til hægðarauka verður fyrst 

horft til rannsókna sem gerðar hafa verið á samfélögum 20.aldarinnar og fram að 

alþjóðakreppunni 2008. Síðan verður sjónum beint að rannsóknum á afleiðingum 

alþjóðakreppunnar 2008 á tíðni sjálfsvíga. Að lokum víkur sögunni heim til Íslands þar sem 

skoðuð verða fyrirliggjandi gögn frá Landlæknisembættinu og OECD til að kanna þróun á 

sjálfsvígstíðni á Íslandi undanfarna áratugi. Gögnin verða skoðuð í samhengi við 

efnahagshrunið árið 2008. Rannsóknarspurning þessarar ritgerðar lýtur að tveimur þáttum. 

Fyrsti þátturinn snýr að því hvernig efnahagshrun í formi atvinnuleysis hefur almennt áhrif á 

tíðni sjálfsvíga með tilliti til kyns og aldurs. Seinni þátturinn leitar svara við því hvernig 

þróunin á sjálfsvígstíðni á Íslandi hefur verið undanfarna áratugi og hvort hægt sé að tala um 

aukningu á sjálfsvígum eftir efnahagshrunið árið 2008.   

Sjálfsvíg og skráningar 

Þegar fjallað er um sjálfsvíg og reynt að henda reiður á umfang þeirra, eðli og orsakir er 

grundvallaratriði að skýrt sé hvernig sjálfsvíg eru skilgreind. Émile Durkheim talar um í bók 

sinni að ,,Sjálfsvíg á við í öllum tilvikum þegar dánarorsök stafa beint eða óbeint vegna 

atbeina sjálfs fórnarlambsins og þegar hann veit að aðgerð hans eða aðgerðarleysi olli 

verknaðinum” (Durkheim, 1951: bls xlii).  

     Árið 1974 ákvað maður að nafni Marcinkowski (1974) að flokka og aðgreina sjálfsvíg. Hann 

skipti þeim í einföld og flókin sjálfsvíg. Flókin sjálfsvíg voru að hans mati þau sjálfsvíg sem 

orsakast þegar fleiri en ein aðferð er notuð við verknaðinn. Að lokum skipti hann flóknum 

sjálfsvígum annars vegar í skipulögð flókin sjálfsvíg og hins vegar óskipulögð flókin sjálfsvíg. 

     Er viðkemur skráningum á sjálfsvígum þarf að gjalda varhug við því að skráningarnar 

endurspegli raunverulegar tölur um sjálfsvíg. Í tölum um dánartíðni af völdum sjálfsvíga er 

ekki óskynsamlegt að áætla að sjálfsvíg séu í flestum tilfellum vanskráð og illa flokkuð. Meiri 

líkur en minni eru á því að svo hátti til um skráningar á sjálfsvígum. Ástæðan fyrir því að líkur 

séu á vanskráningu á sjálfsvígum helgast af nokkrum þáttum. Helstu ástæðuna má rekja til 

þess að sjálfsvíg eru víða fordæmd í mörgum löndum um allan heim og því gætir 

tilhneigingar til félagslegrar stimplunar í þeim efnum. Vegna vanskráningar og mismunandi 

aðferða þjóða við skráningu á sjálfsvígum ber að taka allan alþjóðlegan samanburð á tíðni 

sjálfsvíga með töluverðum fyrirvara (Dutta, Oyesanya & Morinigo, 2015). 

     Áhrifa stimplunar gætir víða og lýsir sér vel í þeirri staðreynd að aðeins 28 ríki hafa innleitt 

hjá sér áætlun um sjálfsvígsforvarnir. Áríðandi er því að efla vitund um mikilvægi 

sjálfsvígsforvarna út um allan heim. Einnig er ástæða fyrir vanskráningu fólgin í því að viðhorf 

til sjálfsvíga er mismunandi á milli landa. Í sumum löndum er sjálfsvíg talin jafnvel brotleg við 

lög. Alþjóðaheilbrigðismálastofnunin áætlar að rétt um þriðjungur aðildarlanda, um 60 

þjóðir, hafi það góða tölfræði um sjálfsvíg að hægt sé að meta rétta tíðni þeirra (World 

Health Organization, 2015).    

Kenningar Durkheims 

Óhætt er að segja að hinn franski félagsfræðingur og heimspekingur Émile Durkheim hafi 

verið frumkvöðull er viðkemur rannsóknum og kenningum á sjálfsvígum. Rannsókn hans á 

sjálfsvígum árið 1897 er grundvallarrit í kenningum um orsakir og tíðni sjálfsvíga. Durkheim 

taldi sjálfsvíg samfélagslegt fyrirbæri og því félagslega staðreynd (e. social fact). Á grunni 

þessarar félagslegrar staðreyndar væri hægt að túlka tíðni sjálfsvíga út frá því hversu mikil 

samþætting og samstaða væri í hverju samfélagi fyrir sig (Neumayer, 2003). 

     Durkheim notaði þá röksemd fyrir því að sjálfsvíg væri félagsleg staðreynd að 

sjálfsvígstíðni hverrar þjóðar fyrir sig væri tiltöulega stöðug alla jafna líkt og t.d. fæðingartíðni 

og dánartíðni hverrar þjóðar. Durkheim taldi það sýna fram á að þó að sjálfsvíg sé í grunninn 

persónulegur harmleikur sem slíkur væri hins vegar hægt að rannsaka hann eins og hvert 

annað félagslegt fyrirbæri (Jiang & Tsai, 2013). 

    Hafa ber í huga að kenningar Durkheims á orsökum sjálfsvíga voru andóf gegn ríkjandi 

hugmyndafræði þess tíma varðandi eðli og orsakir sjálfsvíga. Þessi ríkjandi viðhorf voru þau 

að sjálfsvíg orsökuðust eingöngu af geðrænum vandamálum. Durkheim taldi þrjá þætti skýra 

tilurð sjálfsvíga. Í fyrsta lagi hefðu umhverfisþættir og persónulegir þættir áhrif á tíðni 

sjálfsvíga. Í öðru lagi væru það áhrif félagslegra orsaka og í þriðja lagi fyrir tilstuðlan 

félagslegra kjarnaatriða. Aðalatriði í kenningum Durkheims lýtur hins vegar að öðrum 

þættinum þar sem hann skiptir orsökum sjálfsvíga í fjóra flokka (Spencer, 1997).  

     Fyrsti flokkurinn eru sjálfhverfuvígin (e. egoistic suicide) en það eru sjálfsvíg sem eiga sér 

stað þegar einstaklingurinn skortir það að vera hluti af félagslegri heild. Með félagslegri heild 

er átt við að vera t.d. í hjónabandi, eiga nána vini og vera meðlimur í félagasamtökum. Sem 

dæmi um þessa tegund sjálfsvíga má vitna í rannsókn Durkheims frá árinu 1897 en þar  

rannsakaði hann m.a. þann mun sem væri á sjálfsvígstíðni ýmissa trúarhópa. Hann komst að 

því að það væri mikill munur á tíðni sjálfsvíga hjá kaþólikkum annars vegar og 

mótmælendum hins vegar. Skýringarnar gæti ekki verið að finna í trúarlegri afstöðu hópanna 

til sjálfsvíga enda afstaðan í raun sú sama. Sjálfsvíg væru talin synd hjá báðum aðilum og 

fordæmd einnig með afgerandi hætti. Durkheim kom með þá kenningu að ástæðan lægi 

aðeins í þeim mun á félagslegri samþættingu sem væri á milli hópanna. Það væri mun meiri 

félagsleg þátttaka og samþætting í trúarathöfnum kaþólikka en hjá mótmælendum. Þessi 

þátttaka verndaði einstaklinginn og myndaði aðhald og eftirfylgni. Ofangreind atriði gerðu 

því það að verkum að sjálfsvígstíðni þeirra sem aðhylltust mómælendatrú væri mun hærri en 

hjá kaþólikkum. Durkheim taldi sjálfhverfuvígin afleiðingu af versnandi félagslegum böndum 

og því gætu öflug félagsleg tengsl einstaklinga myndað vörn gegn slíkri tegund sjálfsvíga. 

     Annar flokkurinn eru hollustuvígin (e. altruistic suicide). Þau eiga sér stað í samfélögum 

þar sem áhrifa samfélagsins gætir í of miklum mæli á líf einstaklingsins, þ.e. hann finnur sig 

knúinn til að fremja sjálfsvíg og telur það jafnvel vera sína skyldu. Þessi tegund af sjálfsvígum 

er fremur sjaldgæf og á sér að mestu leyti sér stað í frumstæðum samfélögum.  

     Þriðji flokkurinn eru siðrofsvígin (e. anomic suicide) en það eru sjálfsvíg sem eiga sér stað 

þegar siðrof myndast í samfélaginu. Orsök siðrofa að mati Durkheim er veik reglusetning í 

samfélaginu, þ.e. þegar einstaklingurinn missir sjónar á þeim leikreglum sem varða og stýra 

hugarheimi og væntingum einstaklingsins. Slíkt siðrof getur myndast jafnt í uppsveiflum 

efnahagslífs sem og í efnahagshruni. Lykilatriðið í siðrofsvígum er því ójafnvægi i 

heildarreglusetningu samfélagins sem getur aukið líkurnar á sjálfsvígum. Siðrofsvígin eru 

afleiðing af því að reglum og viðmiðum hefur verið ýtt til hliðar. Þau geta átt sér stað í 

kringumstæðum þar sem ríkir mikil vonbrigði með lífið. Í því samhengi er einnig horft til 

einstaklingsbundinna þátta sem eiga sér stað í lífum einstaklinga, t.a.m. vegna skilnaðar eða 

missis maka. 

     Fjórði og síðasti flokkur sjálfsvíga að mati Durkheim eru forlagavígin (e. fatalistic suicide). 

Þau stafa af of mikilli reglusetningu í samfélaginu. Í þessu sambandi er hægt að tala um 

sjálfsvíg þræla eða fanga sem taka ákvörðun um sjálfsvíg út frá greiningu á vonlausri stöðu 

sinni. Durkheim gaf þessari tegund sjálfsvíga minnstan gaum í rannsóknum og greiningu á 

sjálfsvígum (Durkheim, 1951).  

     Aðalatriðið í greiningu Durkheims á orsökum sjálfsvíga liggur í áherslum hans á fyrirbærin 

félagsleg samþætting (e. social integration) og félagsleg reglusetning (e. social regulation). 

Hann taldi tíðni sjálfsvíga vera háða þessum tveimur félagslegu kröftum. Félagsleg 

samþætting vísar til þess samfélagslega sáttmála sem tengir einstaklinga saman í tiltekna 

félagshópa. Á grundvelli þessa sáttmála skapast tilfinning manna fyrir því að vera hluti af hóp 

og þess vegna vill einstaklingurinn sýna trygglyndi sitt og heilindi til hópsins. Það sem 

einkennir hópamyndunina og styrkir hana og eflir er að oft hafa meðlimir hópsins einhver 

sameiginleg markmið, trú og gildismat. Með félagslegri reglusetningu er vísað til þess hvernig 

samfélagið hefur taumhald á einstaklingnum. Í gegnum taumhaldið getur samfélagið haft 

áhrif á það hvernig þrá og langanir þróast í einstaklingnum. Í gangverki félagslegrar 

reglusetningar eru hinar ýmsu stofnanir sem hafa áhrif á einstaklinginn, s.s. fjölskyldan og 

trúarstofnanir (De Leo, Mc Clure og Milner, 2010).  

     Durkheim taldi að kynjamunur á tíðni sjálfsvíga væri staðreynd og lægi í muninum á því 

hvernig kynin höndla mikilvægi félagslegrar samþættingar. Karlmenn eru almennt minna 

tengdir félagslegum böndum en konur. Þeir sækja minna í aðstoð og hjálp ef vandamál eiga 

sér stað. Þessi skortur á félagslegri samþættingu er eitt af þeim atriðum sem gerir karlmenn 

viðkvæmari fyrir öllum þeim erfiðleikum sem geta komið upp á í lífinu og þar með líklegri til 

að fremja sjálfsvíg (Leimkuhler, 2003). 

     Í grein sinni The Social structure of Suicide (1991) talar Peter S. Bearman um að í 

siðrofsástandi lifa einstaklingar í félagslegri samþættingu við aðra en þá skortir viðmið og 

reglur. Hann taldi að Durkheim hefði mistekist að gera nægjanlega grein fyrir grundvelli 

siðrofsins. Bearman taldi þá spurningu ósvaraða hvernig stæði á því að einstaklingur sem 

hefði félagslega samþættingu í samfélaginu skorti siðferðilega reglusetningu. 

Gagnrýni á Durkheim 

Margir hafa túlkað og gagnrýnt þær kenningar og hugmyndir sem Durkheim setti fram. Í 

grein Hynes (1975) kemur fram að Hynes taldi að ástæðu fyrir áðurnefndri flokkun sjálfsvíga 

hjá Durkheim mætti rekja til hugmynda hans um tvíþætt eðli mannsins. Maðurinn væri búinn 

til úr tveimur þáttum, í fyrsta lagi er hann einstaklingur og í öðru lagi samfélagsvera. Þessir 

þættir væru á öndverðum meiði og í stöðugum átökum við hvorn annan. Maðurinn væri 

aðeins mannvera vegna þeirrar staðreyndar að hann væri félagsvera. Hynes taldi að þau 

sjálfsvíg sem Durkheim lagði mesta áherslu á, þ.e. sjálfhverfuvígin og siðrofsvígin, væru ekki 

nægjanlega sundurgreind í kenningum Durkheims. Að mati Hynes gætti ósamræmis hjá 

Durkheim þegar hann flokkaði sjálfsvígin eftir orsökum þeirra.   

     Í grein Johnson (1965) kemur fram gagnrýni á flokkunarkerfi Durkheims á sjálfsvígum. 

Johnson telur að þessum fjórum flokkum sem Durkheim notar sé ofaukið í greiningu á 

sjálfsvígum. Hann telur að hollustuvígin og forlagavígin eigi ekki heima í greiningunni og telur 

að sjálfhverfuvígin og siðrofsvígin séu í raun sama fyrirbærið og séu að lýsa sama ástandinu. 

Hann taldi siðrofið sem myndast í samfélaginu vera afreglun í samfélaginu og slík afreglun 

væri einn þáttur í sjálfhverfunni. Hann taldi að mikilvægustu hugtökin í kenningum 

Durkheims, þ.e. félagslega samþættingin og félagslega reglusetningin geti í sameiningu 

útskýrt allar orsakir sjálfsvíga. Í niðurlagi greinar Johnsons kemur hann fram að eigin sögn 

með endurbætta og mun einfaldari útgáfu af kenningu Durkheims. Hann segir að ,,því meira 

sem samþætting (reglusetning) er í samfélaginu, hópum í samfélaginu, því lægri er 

sjálfsvígstíðnin. Hægt er að orða það á nákvæmlega sama hátt með því að segja að því meira 

sem sjálfhverfa (siðrof) vaxi og dafni í samfélaginu, hópum í samfélaginu, því hærri er 

sjálfsvígstíðnin” (Johnson, 1965, pp.886). 

     Einnig hefur William C. Cockerham gagnrýnt Durkheim og telur kenningar hans á 

sjálfsvígum ekki geta náð utan um öll tilvik sjálfsvíga. Forspárgildi þeirra eru því takmörkum 

háð. Cockerham telur þó Durkheim hafa sýnt fram á góðan kenningarlegan grundvöll fyrir 

kenningum sínum og honum takist mjög vel að skýra áhrif samfélagsins á gerðir 

einstaklingsins. Samfélagið mótar hugarfar og atferli einstaklingsins. Sjálfsvíg eru félagsleg 

staðreynd og eiga sér stað í samfélagslegu samhengi. Durkheim hefur því að einhverju leyti 

að mati Cockerham lagt mikilvægt framlag til aukinnar þekkingar á eðli og orsökum sjálfsvíga 

(Cockerham, 2005).  

     Áhersla Durkheims á félagslega samþættingu sem eina af meginatriðum í vörnum gegn 

sjálfsvígum hefur hlotið gagnrýni. Durkheim hefur fengið gagnrýni fyrir að gefa ekki 

nægjanlegan gaum þeim þáttum sem orsaka sjálfsvígstilraunir, einna helst kvenna. Durkheim 

taldi konur ólíklegri til að fremja sjálfsvíg vegna þess að þær væru meira félagslega 

samþættar heldur en karlar. Gagnrýnin hefur því byggst á því hvernig standi á því að konur 

séu margfalt líklegri til að leiðast út í sjálfsvígstilraunir ef þær eru svo vel varðar af félagslegri 

samþættingu og tengslamyndun. Áhersla Durkheims á félagslega samþættingu ein og sér 

getur því ekki fyllilega verndað einstaklinginn gegn líkum á sjálfsvígum. Eðli, gæði og innihald 

félagslegra tengsla er lykilatriði í félagslegum samskiptum og viðvera í slíkum samskiptum 

tryggir ekki endilega að þau séu af góðum og traustum toga. Aðalatriðið hlýtur að vera að 

þau innihaldi gagnkvæma virðingu og traust á milli aðila (Kushner & Sterk, 2015). 

Siðrofskenning Durkheim 

Siðrof er hugtak sem er grundvallaratriði í kenningum Durkheims á sjálfsvígum og tíðni 

þeirra. Siðrof kemur úr grísku og þýðir ,,lögleysa”. Grundvallaratriði í siðrofskenningu 

Durkheims lýtur að áhrifum afreglunar (e. deregulation) á tíðni sjálfsvíga (Spencer, 1997).  

     Eins og áður hefur komið fram er Durkheim frumkvöðull er kemur að kenningum og 

rannsóknum á sjálfsvígum. Hann skipti sjálfsvígum í fjóra flokka og með því reynir hann að 

greina með kerfisbundnum hætti frá orsökum sjálfsvíga. Einn af þessum fjórum flokkum 

Durkheims snýr að siðrofsvígum (e. anomic suicide). Það eru sjálfsvíg sem hafa að gera með 

áhrif félagsefnahagslegra (e. socioeconomics) orsaka að mati Durkheims. Hugtakið siðrof (e. 

anomie) og tengsl þeirra við sjálfsvíg skipar stóran sess í kenningum hans (Durkheim, 1951).   

     Á einstaklingsgrunni skapast siðrof í ástandi þegar einstaklingurinn hefur þróað með sér 

ótakmarkaðar langanir og væntingar hans til lífsins eru ekki lengur markaðar af hverjum 

þeim hóp sem hann hefur tilheyrt (Graeff, Mehlkop, 2007).   

     Í byrjun leit Durkheim á siðrof að meginstefnu til út frá einstaklingnum. Hann fjallaði mikið 

um t.a.m. slæm áhrif skilnaðar og ekkjulífs á heilsufar einstaklingsins og hvernig það leiddi til 

aukinnar tíðni sjálfsvíga. Durkheim byrjaði fyrst að beita makrósjónarhorni á hugtakið siðrof 

þegar hann greindi frá því hvernig hver og einn þjóðfélagshópur í samfélaginu setur sér mörk 

og reglur yfir það hvað sé viðeigandi fyrir hvern og einn hóp. Siðrof er því ástand sem skapast 

þegar þessum stöðluðu og samfélagssköpuðu viðmiðum af hálfu hinna mismunandi 

þjóðfélagshópa er ýtt til hliðar. Siðrof er því ákveðið tómarúm sem myndast þegar afreglun 

hefur átt sér stað. Slíkt tómarúm leiðir af sér vanvirka einstaklinga sem misst hafa hæfni til 

að vera virkir og nýtir þjóðfélagsþegnar (Marks, 1974). 

     Siðrof á sér stað þegar ákveðin afreglun myndast í nútímasamfélögum og þegar markmið 

einstaklinga eru óljós og óákveðin samfara takmarkalausum væntingum og löngunum. Það er 

í gegnum þessar takmarkalausu langanir sem eru einkenni á hinu nútímasamfélagi. 

Takmarkaleysið er sjúkdómseinkennið á samfélagi sem hefur orðið gegnumsýrt af siðrofi. 

Durkheim greindi siðrofið í tvo þætti. Fyrsti þátturinn snýr að skamvinnu siðrofi sem orsakast 

vegna bráðrar breytingar í heimi félagslegra viðmiða. Seinni þátturinn sem fjallar um 

langvinnt eða varanlegt siðrof hefur að gera með þá staðreynd að hinn félagslegi heimur er í 

stöðugri breytingu og vantar þessi félagslegu viðmið. Durkheim var mun áhugasamari um hið 

langvinna eða hið varanlega siðrof  (Besnard, 1988).   

     Hvað efnahagshrun varðar taldi Durkheim að það leiddi ekki til hærri tíðni sjálfsvíga vegna 

aukinnar fátæktar í samfélaginu heldur væri ástæðan ákveðin truflun og rof á 

heildarskipulagi í samfélaginu. Það rof myndast t.d. í siðrofi (Lester & Yang, 1977).  

     Það er lykilatriði í siðrofskenningu Durkheims að samfélagið og/eða einstaklingurinn hafi 

orðið fyrir einhverju skyndilegu áfalli eða umbreytingu. Hvort sem hið skyndilega áfall eða 

umbreyting hafi verið til blessunar eða bölvunar skiptir minna máli að mati Durkheims. 

Skyndileg blessun t.d. í formi lottóvinnings ætti á hættu að enda sem varanleg vanblessun. 

Í báðum tilvikum er hætta á myndun siðrofs sem getur leitt til hættu á sjálfsvígum. Þegar 

skyndilegt áfall á sér stað í samfélaginu, t.a.m. efnahagshrun, verður ákveðin niðurskipan hjá 

einstaklingnum og hann getur upplifað sig minna virði en áður. Í slíkum tilvikum þarf hann að 

takmarka þarfir sínar og aðlagast breyttum aðstæðum. Slök aðlögunarhæfni einstaklinga í 

slíkum aðstæðum getur leitt þá út í sjálfsvíg. Þegar jákvæð umbreyting á sér stað og 

einstaklingur t.d. hagnast skyndilega, eru svipaðir kraftar að verki. Einstaklingurinn á í hættu 

að festast í viðjum metnaðarlöngunar sem er án hliðstæðu í hans lífi og skortir taumhald og 

hófsemi. Í slíkum aðstæðum er hættan sú að öll hefðbundin gildi sem einstaklingurinn hefur 

lifað fyrir verði fyrir bí og hann æði áfram í stjórnlausri græðgi. Hann verður eins og 

stjórnlaust rekald. Í slíkum veruleika verður alltaf erfiðara og erfiðara fyrir hann að fullnægja 

auknum þörfum og kröfum. Að reyna að ná fram markmiði sem er ómögulegt að ná er ávísun 

á varanlega óhamingju (Durkheim, 1951).  

Siðrofskenning Mertons 

Siðrofskenning Roberts K. Mertons er áhugaverð nálgun á efnahagslegar orsakir sjálfsvíga. 

Kenningar hans veita innsýn inn í þær efnahagslegu orsakir sem valda sjálfsvígum. Merton 

endurbætti kenningar Durkheim um siðrof (e.anomie). Hann taldi siðrof myndast í 

samfélaginu þegar ósamræmi væri á milli þeirra markmiða sem maðurinn vill ná fram í lífinu 

og þeirra leiða sem maðurinn fer til að ná fram þessum markmiðum. 

     Þessi markmið sem um ræðir hafa að gera með tilgang lífsins og hagsmuni hverra 

einstaklinga. Þessi markmið eru að flestu leyti samofin hver öðru og snerta það sem 

einstaklingurinn stritar fyrir og þráir. Leiðirnar sem talað er um varða leið manna að þessum 

tilsettu markmiðum. Sérhver hópur í samfélaginu hefur sínar reglur hvaða leiðir eru 

réttmætar til að ná fram þessum markmiðum. Leiðirnar að markmiðinu eru því breytilegar 

vegna þeirra breytilegu hópa sem fyrirfinnast í samfélaginu.  

     Í þessu ósamræmi skapast farvegur fyrir myndun siðrofs. Í þessu siðrofi aukast líkur á 

sjálfsvígum einstaklinga. Í vestrænum samfélögum eru markmiðin aðallega fólgin í 

efnahagslegri velgengni og virðingarverðri þjóðfélagsstöðu. Krafan um að verða efnaður og 

fjárhagslega sjálfstæður er rík og í forgangi hjá meirihluta þjóðfélagsþegna í nútíma 

samfélagi. Leiðirnar sem um ræðir eru þær leiðir sem almenn sátt er um í samfélaginu að eigi 

að fara til að ná þessum tilsettu markmiðum. Sem dæmi um hefðbundin markmið og leiðir er 

þegar einstaklingur ákveður að ganga menntaveginn (leiðin) til að öðlast góða vinnu og 

efnahagslegt öryggi (markmiðið). Merton þróaði með sér svokallaðar siðrofskenningar sem 

fjalla um það ástand og þá spennu sem skapast þegar ójafnvægi og rof verða á milli 

markmiða og leiða að markmiðum (Merton, 1938).  

     Siðrofskenningar Mertons eru makrókenningar og fjalla því um samfélagið í heild sinni. 

Hann taldi að stórar samfélagsbreytingar valdi rofi og truflun í hinni hefðbundnu reglu 

samfélagsins. Þegar slíkt gerist í samfélögum myndast tómarúm sem getur leitt af sér hærri 

tíðni sjálfsvíga (Goode, 2011). 

     Merton þróaði með sér líkan af mismunandi kringumstæðum sem ættu sér stað í 

samfélaginu í sambandi við tengsl markmiða og markmiðsleiða. Í fyrsta lagi er það hin 

hefðbundna leið sem flestir feta (e. conformity)  en þar notar einstaklingurinn löglegar leiðir 

til að ná fram því markmiði að vera efnahagslega öruggur og fjárhagslega sjálfstæður. Í öðru 

lagi er það leið nýbreytninnar (e. innovation) en þar samþykkir einstaklingurinn markmiðið 

um mikilvægi peninga og fjárhagslegs sjálfstæðis en hafnar löglegum leiðum. Hér er átt við 

t.d. fólk sem telst til hvítflibbaafbrotamanna. Í þriðja lagi er það leið regluseminnar og 

nægjuseminnar (e. ritualism) en þar fetar einstaklingurinn eftir einstiga löglegri leið en eltist 

þó ekki við peninga eða efnahagslega velgengni. Í fjórða lagi er það síðan leið undanhalds (e. 

retreatism) en þar er höfnun á bæði löglegum leiðum og efnahagslegum markmiðum. Í 

fimmta og síðasta lagi er það síðan leið uppreisnarinnar (e. rebellion) en þar vilja 

einstaklingar umbylta hinu ríkjandi kerfi um leiðir og markmið og vilja byltingu í hugsun og 

breytni (Merton, 1938 & Goode, 2011).  

     Það sem greinir siðrofskenningu Mertons frá siðrofskenningu Durkheims er að hjá Merton 

er markmiðið um efnahagslega velgengni og fjárhagslegt sjálfstæði vel skilgreint og ljóst. Það 

er vegna skorts á því að ná þessu fyrirframákveðna og tilsetta markmiði sem veldur siðrofi að 

mati Mertons. Hjá Durkheim er markmiðið óljóst og langanirnar óljósar og það er vegna 

þessa sem siðrof skapast (Besnard, 1998). 

Efnahagssveiflur og sjálfsvíg 

Þrjár stórar félagsfræðilegar kenningar hafa verið settar fram varðandi samband 

efnahagssveiflna í samfélaginu (e. business cycle) og sjálfsvíga. Þetta eru í fyrsta lagi 

kenningar Durkheims, í öðru lagi kenningar frá Henry og Short, og í þriðja lagi kenningar frá  

Ginsberg. 

     Í þessari ritgerð hefur komið fram megininntak kenninga Durkheims um orsakir sjálfsvíga. 

Til einföldunar snúast þær um að minnkun á félagslegri samþættingu og félagslegri 

reglusetningu auki líkur á sjálfsvígum í samfélaginu. Það á jafnt við um uppsveiflu í efnhagslífi 

og þegar efnhagshrun á sér stað. Durkheim taldi að samband efnahagssveiflna í samfélaginu 

og sjálfsvíga væri U- laga og því eru báðir pólar efnahagsástands slæmir fyrir þróun sjálfsvíga, 

þ.e. þeir auka tíðni þess í báðum tilvikum (Lester, 2001).  

     Þá má með nokkrum rökum segja að næsta stóra framlag í rannsóknum á sjálfsvígum eftir 

Durkheim hafi verið af hendi Andrew Henry og James Short. Þeir voru með ákveðnar 

kenningar varðandi samband efnahagssveiflna og sjálfsvíga. Þessar kenningar byggðu þeir á 

kenningum um samband vonbrigða og árásargirni (e. frustration-aggression hypothesis). Þær 

byggja á því að þegar fólk upplifir vonbrigði í lífinu leiðir það oft og tíðum til einhvers konar 

árásargirni. Efnahagssveiflur hafa áhrif á þjóðfélagsstöðu einstaklinga í samfélaginu. Þeir 

töldu einnig að hærra settir þjóðfélagsþegnar hafa meira að tapa á tímum efnahagshruns en 

hinir lægra settu og eru því líklegri til að fremja sjálfsvíg. Henry og Short töldu að sjálfsvíg 

væru algengari á tímum efnahagshruns en í efnahagsuppsveiflu (Lester & Yang, 1977).  

     Þeir notuðu þessar ofangreindar kenningar til að þróa kenningar um samband t.d. 

sjálfsvíga og morða. Þeir töldu að bæði sjálfsvíg og morð væru árásargjörn viðbrögð við 

gremju sem skapast vegna breytinga á efnahagslegum þáttum í samfélaginu. Þeir komu með 

þá kenningu að tíðni morða væri í öfugu hlutfalli við tíðni sjálfsvíga. Þegar morðtíðni væri há í 

viðkomandi samfélagi myndi tíðni sjálfsvíga vera lág, og svo öfugt. Þeir töldu að sjálfsvíg og 

morð væru tvær mismunandi gerðir af árásargirni sem spretta frá sömu rótum sem eru 

viðbrögð við efnahagslegum þáttum (Henry & Short, 1954).  

     Henry og Short töldu að orsakir bæði sjálfsvíga og morða ættu uppruna sinn í ytra 

taumhaldi. Samkvæmt Henry og Short er það í gegnum samband einstaklingsins við hið ytra 

taumhald sem ákvarðar líkur á því hvort að hann fremji sjálfsvíg eða morð. Ef ytra 

taumhaldið er veikt er auðveldara að kenna því um heldur en sjálfum sér. Það gæti leitt til 

ofbeldisfullra viðbragða og þar með morða. Þegar ekki er hægt að kenna ytra taumhaldi um 

vonbrigðin í lífinu eru líkur á því að reiðin beinist innávið og hætta á t.d. sjálfsvígum eykst. Til 

stuðnings þessum kenningum Henrys og Shorts má benda á gögn sem sýna að tíðni sjálfsvíga 

er lág þegar stríð eiga sér stað og átök geisa. Í stríðsástandi er auðvelt að kenna ytra 

taumhaldi og aðstæðum um vonbrigðin í lífinu (Chang, Chuan, 2009 &Lester, 2003).  

     Ginsberg taldi að sjálfsvíg ætti sér stað þegar einstaklingurinn væri ófullnægður í lífinu. 

Ófullnægjan stafaði beint vegna þess misræmis sem væri á milli væntinga (langana) 

einstaklinganna og þess launa (endurgjalds) sem þeir raunverulega fá. Það er í gegnum þetta 

misræmi sem sjálfsvíg orsakast. Hann taldi að hægt væri að yfirfæra þessar kenningar sínar 

yfir á heilu samfélögin. Ginsberg ályktaði að breytileiki á launum (endurgjaldinu) ákvarðaðist 

af breytingum í efnahagslífi hvers tíma. Á tímum efnahagsuppsveiflu í samfélaginu aukast 

langanir og væntingar einstaklingsins og þær fara langt fram úr raunverulegu endurgjaldi. Í 

slíkum kringumstæðum eykst tíðni sjálfsvíga. Ginsberg, ólíkt Durkheim, Henry og Short, taldi 

því að sjálfsvíg væru algengari þegar efnahagsuppsveifla væri í gangi í samfélaginu heldur en 

á tímum niðursveiflu í efnahagsmálum (Lester, 2001 and Lester & Yang, 1977).      

     Allar kenningarnar þrjár byggja á ólínulegu sambandi efnahagssveiflna og tíðni sjálfsvíga. 

Þó að ofangreindar kenningar viðurkenni áhrif efnahagslegra fyrirbæra á sjálfsvíg telja þeir 

að sambandinu sé miðlað í gegnum ákveðnar breytur. Í tilviki Durkheims er sambandinu 

miðlað í gegnum félagslega samþættingu og félagslega reglusetningu. Hjá Henry og Short er 

það í gegnum hina afstæðu þjóðfélagstöðu einstaklingsins í samfélaginu. Að lokum er það 

hlutfallið á milli væntinga og raunverulegs endurgjalds sem er lykilatriði í kenningu Ginsbergs 

(Lester, 2001). 

Rannsóknir á sambandi efnahagshruns og sjálfsvíga 

Rannsóknir á sambandi efnahagshruns og sjálfsvíga eru ekki nýjar af nálinni heldur hefur það 

verið rannsakað í töluverðum mæli allt frá fyrstu og yfirgripsmikilli rannsókn sem Durkheim 

framkvæmdi árið 1897. Til eru margar tegundir af rannsóknum á sambandi efnhagshruns og 

sjálfsvíga og notaðir eru fjölmargir efnahagsmælikvarðar í því samhengi. Þessir kvarðar eru 

t.d. tölur um atvinnuleysi, verg þjóðarframleiðsla (GDP) á mann, heildarneysla áfengis í 

samfélaginu og hlutfall kvenna á vinnumarkaði. Það eru því fjölmargar breytur sem hægt er 

að nota í rannsóknum á áhrifum efnahagshruns á tíðni sjálfsvíga.  

     Efnahagshrun getur verið skilgreint sem ástand í efnahagslífi þjóðar þar sem minnkun 

hefur orðið á framleiðni í samfélaginu. Algengir efnahagsmælikvarðar við mælingu á 

efnahagshruni eru tíðni atvinnuleysis í samfélaginu og tölur um verga þjóðarframleiðslu á 

mann (GDP). Það er líka algengt að horfa á efnahagslífið meira sem hringrás sem inniheldur 

hefðbundnar hæðir og lægðir. Efnahagshrun er þá skilgreint sem ástand þegar efnahagslífið 

er í lægð. Heppilegast er þó að hafa margar breytur þegar mæla á samband efnahagshruns 

og tíðni sjálfsvíga. Það gefur bestu heildarmyndina á ofangreindu sambandi (Dutta, Morinigo, 

Oyesanya, 2015) 

     Flestar rannsóknir á sambandi efnahagshruns (atvinnuleysi) og tíðni sjálfsvíga nota 

annaðhvort einstaklingsbundin gögn eða stór gögn sem byggjast á heildartölfræði. Gallarnir 

við hin einstaklingsbundnu gögn eru þeir helstir að þær eru vanbúnar að greina 

orsakasamband á milli t.d atvinnuleysis og sjálfsvíga. Gallarnir við stærri gögnin sem byggja á 

heildartölfræði eru þeir að misvísandi niðurstöður fást oft og tíðum er varðar samband 

atvinnuleysis og tíðni sjálfsvíga (Kuroki, 2010).   

     Engin rannsókn er án takmörkunar þegar kemur að sambandi efnahagshruns og tíðni 

sjálfsvíga. Gögn hníga að því að ef skoða eigi einn efnahagsmælikvarða á sambandi 

efnahagshruns og sjálfsvíga er heppilegast að skoða samband atvinnuleysis og sjálfsvíga. 

Sambandið þar á milli er mikilvægara heldur en hjá öðrum efnahagslegum mælikvörðum 

(Lewis, Sloggett, 1998). 

     Þegar unnið er úr opinberum gögnum um ýmsar félagslegar staðreyndir eins og sjálfsvíg 

þarf að varast hættuna á vistfræðilegri rökvillu (e. ecological fallacy). Hún á sér stað þegar 

ályktanir eru dregnar um einstaklinginn út frá opinberum gögnum. Í allri túlkun á gögnum um 

sjálfsvíg þarf að vara sig á þessari rökvillu og eru fræðimenn almennt meðvitaðir um þessa 

hættu. Anderson og Kunce (2002) telja t.d. að flestar rannsóknir sem hafa verið gerðar á 

undanförnum áratugum um samband sjálfsvíga og efnahagshruns falli í gryfju vistfræðilegrar 

rökvillu. Þeir telja að þegar rannsaka eigi orsakir sjálfsvíga eigi að einblína á 

einstaklingsbundin gögn og horfa því á sjálfsvíg fyrst og fremst út frá einstaklingnum. Þeir 

gefa því lítið fyrir gildi makrókenninga á orsökum sjálfsvíga. En þó að erfitt sé að meta hversu 

hátt hlutfall fræðimanna á sviði sjálfsvígsrannsókna taki undir orð Andersons og Kunce er þó 

hægt að fullyrða við nánari grennslan að flestir fræðimenn telja forsvaranlegt að beita 

makrókenningum á orsakir sjálfsvíga 

Rannsóknir á 20.öldinni   

Fontecilla og samstarfsfélagar (2011) gerðu viðamikla rannsókn á sambandi og fylgni vergrar 

þjóðarframleiðslu á mann (GDP) og sjálfsvígstíðni allra 210 aðildarþjóða WHO. Hin verga 

þjóðarframleiðsla (GDP) er mælikvarði á heildarneyslu samfélagsins. Horft var á tímabilið 

1980-2007. Niðurstaða þeirra rannsókna var sú að verg þjóðarframleiðsla á mann (GDP) er 

sterklega tengd tíðni sjálfsvíga en stefna og umfang þess er ólík eftir því hvort um er að ræða 

þróaðar þjóðir eða þróunarlönd. Hin verga þjóðarframleiðsla hefur aukist í öllum þjóðunum á 

síðastliðnum 30 árum. Sjálfsvígstíðni í þróunarlöndum ásamt löndum Asíu og Suður-Ameríku 

hefur aukist á þessu tímabili á meðan tíðni sjálfsvíga hefur minnkað í flestum löndum Evrópu 

og Kanada. Það er því mismunandi samband vergrar þjóðarframleiðslu (GDP) og tíðni 

sjálfsvíga á milli þjóða heimsins. Þannig töldu rannsóknaraðilar að efnahagslegur uppvöxtur 

samfélaga leiði ekki óhjákvæmilega til minnkunar á tíðni sjálfsvíga. Þessar niðurstöður hafa 

þó mikið forvarnargildi fyrir aðildarþjóðirnar og sýna fram á nauðsyn mismunandi 

forvarnarleiða hjá þjóðum heimsins. Að mati rannsóknaraðila væri heppilegast í 

forvarnarskyni að beita inngripi opinberra heilbrigðisyfirvalda í þróunarþjóðum en í hinum 

þróuðu þjóðum væri árangursríkast að notast við forvarnir fyrir þann hóp sem glímir við 

geðræn vandamál.  

     Upp úr miðjum tíunda áratug 20. aldar skall á mikið efnahagshrun í Austur-Asíu. Rannsókn 

var gerð á áhrifum þess á tíðni sjálfsvíga í þeim löndum sem urðu fyrir barðinu á 

efnahagshruninu. Þessi lönd voru Japan, Hong Kong, Suður-Kórea, Taívan, Singapúr og 

Taíland. Skoðaðar voru dánartölur sjálfsvíga og íbúafjöldi frá árunum 1985-2006. 

Niðurstöður þessara rannsókna voru afgerandi. Gríðarleg aukning varð á sjálfsvígum á aðeins 

einu ári, frá 1997-1998. Þessi aukning á tíðni sjálfsvíga var að meginstefnu til vegna 

afleiðingar af auknu atvinnuleysi. Einnig varð meiri aukning á sjálfsvígum karlmanna heldur 

en kvenna. Það var einnig meiri aukning á sjálfsvígum á meðal karlmanna á vinnumarkaðnum 

heldur en þeirra sem voru komnir á ellilífeyrisaldur. Að lokum kom það fram í rannsókninni 

að sjálfsvígstíðnin jókst ekki eins mikið í löndum Taívan og Singapúr en rannsóknaraðilar 

skýrðu það á þá leið að efnahagshrunið hafði þar ekki eins mikil áhrif á verga 

þjóðarframleiðslu (GDP) og atvinnuleysi. Niðurstöður voru samhljóða kenningum Durkheims 

um áhrif efnhagshruns á aukna tíðni sjálfsvíga. Það lýsir sér í óöryggi einstaklinga í 

efnahagshruni með sína félagslegu stöðu í samfélaginu og erfiðleika þeirra við að aðlagast 

breyttum aðstæðum (Chang, Cheng, Gunnell, Lu & Sterne, 2009). 

     Um miðjan níunda áratug 20. aldar upplifðu Finnar mikla og stöðuga efnahagsuppsveiflu. 

Sá uppgangur stóð yfir alveg til ársins 1990 þegar landið gekk í gegnum mikla niðursveiflu í 

efnahagslífinu. Þessir erfiðleikar stóðu yfir í hartnær fimm ár. Atvinnuleysi jókst svo um 

munaði og aðrir efnahagskvarðar sýndu einnig slæma stöðu þjóðarbúsins. Margar rannsóknir 

hafa verið gerðar á því efnahagshruni sem Finnar lentu í og reynt hefur verið í þeim 

rannsóknum að skoða hvernig finnska efnahagshrunið hafði áhrif á tíðni sjálfsvíga í landinu. 

Ljóst er að reynsla Finna gengur í berhögg við flestar aðrar rannsóknir á sambandi 

efnahagshruns og sjálfsvíga.   

     Ein af þessum rannsóknum var gerð á sambandi dauðsfalla af völdum sjálfsvíga við 

atvinnuleysi, skilnað og áfengisneyslu í Finnlandi á árunum 1985-1995. Niðurstaða þessarar 

rannsóknar gekk í berhögg við hinar klassísku kenningar Durkheims um áhrif félagslegra 

samþættingar og reglusetningar á tíðni sjálfsvíga. Í rannsókninni kom fram hjá báðum 

kynjum að sjálfsvígstíðnin jókst í efnahagssveiflunni sem var á árunum 1985-1990 en tíðnin 

minnkaði þegar efnahagnum hrakaði í landinu á árunum 1990-1995. Helsta niðurstaða 

rannsóknarinnar er sú að samband sjálfsvíga og efnahagslegra þátta ásamt áfengisneyslu er 

mjög fjölbreytilegt og flókið og verður ætíð að meta í ákveðnu menningar- og sögulegu 

samhengi. Þessi rannsókn er byggð á opinberum heildartölum og því ekki hægt að draga 

neinar haldbærar ályktanir um drykkju einstaklinga (Hintikka, Pirjo, Saarinen & Viinamaki, 

1999). 

     Önnur rannsókn sem skoðaði sama tímabil í Finnlandi og ofangreind rannsókn leiddi í ljós 

að einstaklingar sem upplifðu atvinnuleysi á árunum 1987-1992 höfðu hærri dánartíðni en 

hinir þeir sem atvinnu höfðu. Þessi niðurstaða hélst þegar stjórnað var fyrir aldri, menntun, 

atvinnu og hjúskaparstöðu. Munur var þó á dánartíðni atvinnulausra eftir því hvenær í 

efnahagshruninu (1990-1995) þeir urðu atvinnulausir. Í rannsókninni eru tvær ástæður 

nefndar sem skýringar á því. Í fyrsta lagi eru líkur á því að í lok uppgangstímabilsins í 

Finnlandi hafi atvinnuleysi verið að mestu leyti tengt einstaklingum sem bjuggu við almennt 

verri kjör og verri heilsu en aðrir. Í öðru lagi þegar leið á efnahagshrunið urðu æ fleiri 

atvinnulausir af þeim aðilum sem voru með betri bjargir fyrir og voru því ekki eins 

varnarlausir gagnvart því atvinnuleysi sem þeir urðu fyrir. Einnig gæti spilað inn í áhrif 



  

25 

stimplunar (e. stigmatisation) því eftir því sem lengra leið á efnahagshrunið varð atvinnuleysi 

algengara og minni skömm fylgdi samfara atvinnuleysi. Samband atvinnuleysis og 

ótímabærrar dánartíðni veikist þegar tíðni almenns atvinnuleysis eykst (Martikainen & 

Valkonen, 1996).  

     Rannsókn var gerð á Nýja-Sjálandi í byrjun tíunda áratugar síðustu aldar þar sem könnuð 

voru hvort bein tengsl væru á milli atvinnuleysis og sjálfsvíga. Rannsóknin var umfangsmikil 

og þátttakendur voru rúmar tvær milljónir manna á aldrinum 18-64 ára. Niðurstaða 

rannsóknarinnar var sú að atvinnuleysi hafði 2-3 sinnum meiri líkur á sjálfsvígum í 

samanburði við þá sem höfðu atvinnu. Um helmingur af þessu sambandi skýrðist þó af 

þáttum sem hafa að gera með geðræn vandamál einstaklinga. Er viðkemur aldri einstaklinga 

var aldurshópurinn 18-24 ára mest berskjaldaður gagnvart áhrifum atvinnuleysis á sjálfsvíg. 

Munurinn á kynjum var þónokkur hvað varðar aldurshópinn 18-24 ára og 45-64 ára, en 

karlmenn voru miklu líklegri til að fremja sjálfsvíg í þessum aldurshóp. Kynin voru tiltölulega 

jöfn í aldurshópnum 25-44 ára. Kenningarlegur lærdómur af þessari rannsókn er að einhverju 

leyti samhljóða kenningum Durkheims að því leyti að tölur um aukna tíðni atvinnuleyis 

endurspegla skort á félagslegri samþættingu í samfélaginu sem getur leitt til aukinnar tíðni 

sjálfsvíga (Atkinsson, Blakely & Collings, 2003).  

     Árið 1993 var viðamikil rannsókn gerð á sambandi atvinnuleysis og tíðni sjálfsvíga í 

Ástralíu. Þessi rannsókn kannaði tölur um atvinnuleysi og tíðni sjálfsvíga í nærri heila öld eða 

frá árinu 1907 til 1990. Rannsóknaraðilar greindu frá því að sambandið væri flókið og háð 

margvíslegum breytingum. Þrátt fyrir flækjuna að baki orsaka sjálfsvíga kom það skýrt fram í 

gögnunum að kynjamunur væri á sambandi sjálfsvíga við atvinnuleysi. Sjálfsvíg kvenna 

héldist að mestu leyti stöðug á meðan tíðni sjálfsvíga hjá körlum hafði töluverða fylgni við 

tölur um aukna tíðni atvinnuleysis. Í þessari rannsókn líkt og öðrum rannsóknum sem fjalla 

um samband atvinnuleysis og tíðni sjálfsvíga kemur skýrt fram mikill kynjamunur (Kerr, 

Morrell, Quine og Taylor, 1993).  

     Nokkrum árum seinna, eða 2006, var önnur rannsókn gerð í Ástralíu þar sem safnað var 

saman gögnum um dánartíðni vegna sjálfsvíga á árunum 1968 til 2002. Í gegnum alla 

aldurshópa var marktækt jákvætt samband atvinnuleysis og tíðni sjálfsvíga hjá karlmönnum 

en mesta sambandið fannst hjá ungum karlmönnum í aldurshópnum 20-34 ára. Neikvætt 

samband atvinnuleysis og tíðni sjálfsvíga fannst hjá kvenmönnum. Er viðkemur áhrifum 

vergrar þjóðarframleiðslu (GDP) á tíðni sjálfsvíga fundu rannsóknaraðilar að sjálfsvígstíðnin 

var marktækt tengd vergri þjóðarframleiðslu og átti það við um bæði kynin. Niðurstaða 

þessara rannsókna í Ástralíu sem tóku til gagna sem spannaði rúmlega þrjá áratugi er 

afdráttarlaus. Hún hafnar því að ekkert samband sé á milli efnahagshruns og sjálfsvíga en 

telur að orsök sjálfsvíga séu flókin og samofin mörgum samverkandi þáttum. Töluverður 

munur er á milli kynja og aldurshópa hvað varðar tíðni sjálfsvíga. Hægt er að draga þá 

ályktun út frá niðurstöðum rannsóknarinnar að ungir karlmenn eiga mun verr með að 

aðlagast breyttum aðstæðum þegar erfiðleikar steðja að í efnahagshruni heldur en konur 

(Berk, Dodd, Henry, Margaret, Michael & Seetal, 2006).   

     Í rannsókn sem gerð var á Englandi og Wales frá árinu 1998 voru könnuð tengsl sjálfsvíga 

við atvinnuleysi. Þar komust rannsóknaraðilar að þeirri niðurstöðu að atvinnuleysi væri sá 

efnahagsmælikvarði sem þýðingarmest væri að kanna í sambandi við tíðni sjálfsvíga. Atvinna 

skipar stóran sess í þróun sjálfsmyndar einstaklinga og hefur áhrif á stöðu þeirra í 

samfélaginu og samskiptum við annað fólk. Atvinnuleysi hefur þá hættueiginleika í för með 

sér að einangra fólk frá samskiptum við annað fólk (Lewis & Sloggett, 1998).  

     Áhyggjur Japana af hárri tíðni sjálfsvíga hafa orðið sýnilegri á undanförnum árum. Árið 

2009 var byrjað að birta tölur um sjálfsvíg á mánaðarfresti en ekki á ársfresti eins og vaninn 

var. Sú ákvörðun var tekin í ljósi viðvarandi hárrar tíðni sjálfsvíga. Í rannsókn sem gerð var 

árið 2010 var könnuð fylgni sjálfsvíga við atvinnuleysi á árunum 1983-2007. Niðurstaða 

þessarar rannsóknar var á þá leið að kynjamunur er á sambandi atvinnuleysis við tíðni 

sjálfsvíga. Áhrif atvinnuleysis á tíðni sjálfsvíga er mun meiri hjá körlum en konum. 

Kynjamunurinn gæti helgast af þeim mun á viðhorfum og viðbrögðum sem atvinnuleysi hefur 

á milli kynjanna. Tenging karlmanna við vinnumarkaðinn er ríkari og meiri en hjá konum. 

Hvað aldurshópa varðar er mesta fylgnin hjá þeim sem eru á aldrinum 35-64 ára, einna mest 

hjá 55-64 ára. Það gæti að hluta til skýrt þær afleiðingar sem atvinnumissir hefur á þennan 

aldurshóp sem eru á síðustu árum sínum á vinnumarkaðnum (Kuroki, 2010).   

     Árið 2009 var rannsókn gerð á áhrifum efnahagshruns á tíðni sjálfsvíga í sjö þróuðustu 

iðnríkjum heims. Þessi lönd tilheyra G7 löndunum og eru Kanada, Frakkland, Þýskaland, 

Ítalía, Japan, Bretland og Bandaríkin. Gögn voru skoðuð á tuttugu ára tímabili, eða frá árinu 

1982 til ársins 2002. Munurinn á tíðni sjálfsvíga eftir kynjum var gríðarlegur. Í rannsókninni 

komu fram kenningar að hækkandi hlutfall kvenna á vinnumarkaði auki pressu á karlmenn 

sem leiðir til hættu á aukinni tíðni sjálfsvíga hjá þeim. Sá aldurshópur karlmanna sem er hvað 

sérstaklega viðkvæmur fyrir slíku eru karlmenn á aldrinum 15-24 ára og 35-54 ára (Chang, 

Chuan, 2009). 

     Nokkrar rannsóknir virðast staðfesta tengsl á milli hlutfalls kvenna á vinnumarkaði við 

aukna tíðni sjálfsvíga hjá karlmönnum. Rök hafa verið færð fyrir því að karlmenn verði fyrir 

meiri áhrifum af breytingum á kynjahlutverkum (De Leo, Mc Clure og Milner, 2010). 

     Við greiningu á ofangreindum rannsóknum sem gerðar hafa verið á sambandi 

efnahagshruns og sjálfsvíga sjást mismunandi áhrif á kynin og mismunandi aldurshópa. Er 

viðkemur atvinnuleysi eru tengsl við sjálfsvíg mun meiri hjá körlum heldur en konum. 

Munurinn er töluverður í nær flestum rannsóknum sem greint hefur verið frá hér að ofan. 

Ekki er eins afdráttarlaus munur á milli aldurshópa þegar kemur að áhrifum vegna 

efnahagshruns á tíðni sjálfsvíga, mismunandi niðurstöður eru til um hvaða aldurshópur 

verður mest fyrir barðinu á tíðni sjálfsvíga. Ungir karlmenn eru þó sá hópur sem virðist vera 

hvað mest viðkvæmastur fyrir sambandi efnahagshruns, sér í lagi atvinnuleysis, á tíðni 

sjálfsvíga.  

Rannsóknir á alþjóðakreppunni 2008 

Alþjóðakreppan sem skall af þungu afli á heimsbyggðina árið 2008 hafði geigvænleg áhrif á 

margar þjóðir út um allan heim. Sú ringulreið sem kreppan olli leiddi til keðjuverkandi áhrifa 

á hlutabréfamarkaðinn og húsnæðislánakerfið. Mörg fyrirtæki urðu gjaldþrota og 

atvinnuleysi jókst svo um munaði. Alþjóðavinnumálastofnunin áætlar að atvinnuleysi hafi 

aukist á alþjóðavísu um 34 milljónir á aðeins tveimur árum, frá árinu 2007 til 2009 (Chang, 

Gunnell, Stuckler & Yip, 2013).  

     Viðamikil alþjóðleg rannsókn var gerð árið 2008 í kjölfar efnahagshrunsins. Þetta var fyrsta 

heildstæða og alþjóðlega kerfisbundna rannsóknin sem var gerð á áhrifum efnahagshrunsins 

2008 á tíðni sjálfsvíga. Tilgangur rannsóknarinnar var að kanna áhrif efnahagshrunsins á tíðni 

sjálfsvíga og áhrifa hrunsins á ýmsa félagslega hópa. Þetta var víðtæk rannsókn og náði til 54 

landa. Niðurstaða rannsóknarinnar var skýr, tíðni sjálfsvíga jókst til nokkurra muna. Það var 

þó munur á áhrifum á ýmsa hópa á milli landa og heimsálfa. T.a.m. jókst mest sjálfsvígstíðni í 

aldurshópnum 15-24 ára í Evrópuþjóðunum en tíðni sjálfsvíga hjá fólki á miðjum aldri (40-64 

ára) jókst mest í löndum Ameríku. Tengsl sjálfsvíga við atvinnuleysi er einnig stór þáttur í 

þessu samhengi. Til að mæla efnahagshrunið voru notaðar tölur um atvinnuleysi og verga 

þjóðarframleiðslu. Ólík áhrif efnahagshrunsins á kynin voru áberandi í niðurstöðum 

rannsóknarinnar. Slíkar niðurstöður eru samhljóma þeim kenningum að meiri líkur séu á því 

að maðurinn sé sá sem aflar viðurværis fyrir heimilið og er því viðkvæmari fyrir því þegar 

efnahagsáföll dynja yfir. Karlmenn upplifa því meiri skömm en konur að verða atvinnulausir. 

Hækkun á sjálfsvígstíðni karlmanna er meira tengd atvinnuleysi hjá þeim þjóðum þar sem 

tíðni atvinnuleysis var minni áður en alþjóðakreppan skall á. Rannsóknin hafði nokkrar 

takmarkanir. Þó að hún náði til fjölmargra landa í heiminum voru stór efnahagslönd ekki með 

í rannsókninni. Kína og Indland sem nær 40% jarðarbúa tilheyra voru undanskilin. Fjarvera 

þessara landa var þó ekki á ábyrgð rannsóknaraðila heldur vegna skorts á haldbærum 

gögnum frá þar til bærum yfirvöldum (Chang, et. al. 2013).  

     Önnur rannsókn var gerð í Bandaríkjunum um áhrif efnahagshrunsins 2008 á tíðni 

sjálfsvíga. Þessi sem hér um ræðir einskorðaðist við Bandaríkin og afmarkaðist við 

aldurshópinn 40-64 ára. Niðurstaða rannsóknarinnar var sú að sjálfsvígstíðni hefur frá árinu 

1999 hækkað um 40% hjá ofangreindum aldurshópi en haldist tiltölulega stöðug hjá öðrum. 

Ástæðan var talin sú að efnhagshrunið hafi skollið af meiri þunga og haft meiri afleiðingar 

fyrir þennan aldurshóp heldur en aðra. Þessi aldurshópur sinni meira fyrirvinnuhlutverkum á 

heimilinu og ábyrgð sem því fylgir hvílir á þeirra herðum. Niðurstöðurnar eru einnig í 

samræmi við kenningar sem fjalla um erfiðleika hjá stórum árgöngum að fóta sig á grimmum 

vinnumarkaði þar sem hörð samkeppni ríkir um sérhverja vinnu (Hempstead & Phillips,  

2015).  

     Í kjölfar alþjóðakreppunnar árið 2008 var gerð kerfisbundin úttekt (e. systematic review) 

árið 2013 á stöðu rannsókna á sambandi efnahagshruns og sjálfsvíga. Í þessari stóru úttekt 

voru teknar fyrir 38 rannsóknir og niðurstöður voru á þá leið að 31 af þessum rannsóknum 

fann jákvætt samband efnhagshruns á aukna tíðni sjálfsvíga. Tvær af rannsóknunum greindu 

frá neikvæðu sambandi, tvær þeirra fundu ekkert samband og þrjár af þessum 38 

rannsóknum voru á þá leið að erfitt var að finna samband. Ljóst er á þessari úttekt að mikill 

meirihluti rannsókna á sambandi efnahagshruns og sjálfsvíga greinir frá jákvæðu sambandi 

efnahagshruns og aukinnar tíðni sjálfsvíga (Dutta, et al. 2015).  

Þróun sjálfsvígstíðni á Íslandi 

Við greiningu á þróun sjálfsvígstíðni á Íslandi síðustu ár og áratugi er gagnlegt að líta til  

gagna frá tveimur traustum stofnunum. Í fyrsta lagi ber að nefna gögn frá 

Landlæknisembættinu sem undirritaður fékk með góðfúslegu leyfi. Þau gögn hafa að geyma 

upplýsingar um skráð sjálfsvíg frá 1996 til ársins 2014 (sjá viðauka). Þau innihalda einnig 

upplýsingar um skráð sjálfsvíg sundurliðað eftir aldri og kyn. Í öðru lagi eru gögn frá OECD 

sem eru heppileg til greiningar á sögulegri þróun sjálfsvígstíðni á Íslandi síðustu áratugi vegna 

tímalengdar þeirra. Gögn OECD ná allt frá árinu 1960 til ársins 2009. Við mat á greiningu á 

því hvort um aukna tíðni sjálfsvíga sé að ræða eftir efnahagshrunið 2008 er betra að horfa 

yfir lengra tímabil en styttra. Samhengi hlutanna skiptir öllu máli. Við greiningu á þróun 

sjálfsvígstíðni á Íslandi skipti undirritaður hverju tímabili í sex ár. Það var gert með 

efnahagshrunið 2008 í huga því árin eftir hrunið sem gögn Landlæknisembættisins ná til eru 

sex. Frá 1961 til 2014 teljast til 54 ára. Það gera heil níu tímabil. Seinasta tímabilið hefur eins 

og að ofan greinir að geyma árin eftir efnahagshrunið 2008. Rækilega verður gerð grein fyrir 

því tímabili og túlkun þeirra í næsta kafla.  

     Í gögnum frá OECD má greina mikla sveiflu í tíðni sjálfsvíga á árunum 1960 til 1990. Hægt 

er að nefna að á fyrsta tímabilinu (1961-1966) var meðaltíðni sjálfsvíga 14,6 pr. 100.000 

manns. Á öðru tímabili (1967-1972) lækkaði meðaltíðni sjálfsvíga niður í 13,2 pr. 100.000 

manns. Á þriðja tímabili (1973-1978) lækkaði enn meðaltíðni sjálfsvíga og fór niður í 12,7 pr. 

100.000 manns. Næstu tvö tímabil gætti töluverðar hækkunar á tíðni sjálfsvíga hér á landi, 

annars vegar var meðaltíðni sjálfsvíga 14,7 pr. 100.000 manns á árunum 1979-1984 og fór í 

15,4 pr. 100.000 manns árin 1985-1990 (OECD, 2016). 

Eins og sjá má voru miklar sveiflur á tíðni sjálfsvíga í byrjun sjöunda áratugar og til loka 

níunda áratugar síðustu aldar. Tíðni sjálfsvíga ýmist hækkaði og lækkaði á þessum áratugum. 

Á sjötta tímabili (1991-1996) lækkaði meðaltíðni sjálfsvíga niður í 12 pr. 100.000 manns. Á 

sjöunda tímabili (1997-2002) varð hækkun upp í 12,9 pr. 100.000 manns. Hafa verður í huga 

að inn í því tímabili er árið 2000 en á því ári átti sér stað óvenjulega há tíðni af sjálfsvígum. 

Ljóst er að vegna smæðar Íslands geta óvenjuleg ár skekkt töluvert meðaltíðni tiltekinna 

tímabila og því ber að taka slíkt með í reikninginn við alla túlkun og lýsingar á tölfræðilegum 

upplýsingum. Á áttunda tímabili (2003-2008) lækkaði meðaltíðni sjálfsvíga niður í 11,5 pr. 

100.000 manns. Sjá má að á þessum átta tímabilum hefur fimmta tímabilið (1985-1990) að 

geyma hæstu meðaltíðni sjálfsvíga, eða eins og áður hefur komið fram, 15,4 pr. 100.000 

manns (OECD, 2016).   

     Ef við horfum út frá þróun sjálfsvígstíðni á milli kynja á þessum átta tímabilum (1961-

2008) má sjá að karlmenn fremja allt frá 72,4% sjálfsvíga (1985-1990) og til 81,9% sjálfsvíga 

(1961-1966). Hæsta sjálfsvígstíðni karlmanna átti sér stað á fyrsta tímabilinu (1961-1966) eða 

24 pr. 100.000 karlmenn. Hæsta tíðni sjálfsvíga hjá konum var á fimmta tímabilinu (1985-

1990) eða 8,5 pr. 100.000 kvenmenn. Sjá má við greiningu á þessum gögnum OECD að 

hlutfallstalan á milli kynjanna hefur sveiflast lítillega til í báðar áttir innan ákveðinna marka 

(OECD, 2016). 

     Í gögnum OECD fyrirfinnast ekki upplýsingar um aldur þeirra sem fremja sjálfsvíg. Í 

gögnum Landlæknisembættisins (sjá viðauka) fyrirfinnast slík gögn. Í þessum gögnum er 

aldurshópum skipt í fimm flokka. Fyrsti flokkurinn er 0-19 ára, annar flokkur er 20-39 ára, 

þriðji flokkur er 40-59 ára, fjórði flokkur er 60-79 ára og að lokum er fimmti flokkur þeir  

aðilar sem eru 80 ára og eldri. Vegna styttri tímalengdar gagna Landlæknisembættisins er 

aðeins hægt að aldursgreina þrjú tímabil, eða tvö tímabil fyrir efnahagshrunið 2008.  

Við mat á greiningu á þróun sjálfsvígstíðni eftir aldri má sjá að á sjöunda tímabilinu (1997-

2002) er hæsta tíðni sjálfsvíga í aldurshópnum 20-39 ára, eða 42,4% af öllum skráðum 

sjálfsvígum þess tímabils. Á áttunda tímabilinu (2003-2008) var nærri helmingur skráðra 

sjálfsvíga, eða 47,3%, í aldurshópnum 40-59 ára. Sjá má í gögnum Landlæknisembættisins 

þennan rúma áratug fyrir efnahagshrunið 2008 að mesta tíðni sjálfsvíga á sér stað hjá ungum 

karlmönnum á aldrinum 20-39 ára og einstaklingum á miðjum aldri (40-59 ára). Einnig má sjá 

að á þessum tveimur tímabilum var lægsta tíðni sjálfsvíga í yngsta og elsta aldurshópnum. 

Athyglisvert er að sjá að á áttunda tímabilinu (2003-2008) voru engin skráð sjálfsvíg framin af 

konum sem voru í aldurshópnum 0-19 ára og konum eldri en 80 ára.  

Áhrif efnahagshrunsins á tíðni sjálfsvíga 

Hið alþjóðlega efnahagshrun árið 2008 náði einnig til Íslands. Þó að ekki verði tíundaðar hér 

orsakir og ástæður bankahrunsins sem varð hér á haustmánuðum 2008 hafði það gríðarleg 

áhrif á íslenskt samfélag. Ljóst er þó að orsakir hrunsins á Íslandi megi bæði rekja til 

innlendra og erlendra orsakaþátta. Þessir orsakaþættir hafa t.d. að gera með fall íslensku 

krónunnar, mistök við stjórn efnahagsmála á árunum fyrir hrun, fall íslensku bankanna og 

samdrátt í heimsbúskapnum (Mar. Gudmundsson, 2011). 

     Á þeim sjö og hálfa ári sem liðin eru frá hinu íslenska efnahagshruni hefur að vitneskju 

undirritaðs aðeins verið gerð ein rannsókn á áhrifum hrunsins á tíðni sjálfsvíga hér á landi. Í 

þeirri rannsókn sem er frá 2013 var könnuð fylgni atvinnuleysis við tíðni sjálfsvíga. Árin 1981-

2010 voru lögð til grundvallar í þessu samhengi. Meðalatvinnuleysi á árunum fyrir hrunið 

2008 var frá 0,5%-3% en reis hæst upp í 8,1% á árinu 2010. Tíðni sjálfsvíga hefur hins vegar á 

síðastliðnum 10-12 árum minnkað og því ekki hægt að tala um fylgni atvinnuleysis við tíðni 

sjálfsvíga. Rannsóknaraðilar komust þó að því að ein undantekning væri á þessum 

niðurstöðum, þ.e. að sá landshluti þar sem mesta atvinnuleysi hefur geisað á undanförnum 

árum hefur upplifað háa tíðni sjálfsvíga. Gjalda þarf þó varhug við því að úrtaksstærðirnar 

sem um ræðir eru litlar og allar túlkanir á niðurstöðum ber því að taka með fyrirvara 

(Oskarsson & Bjarnadóttir, 2013). Niðurstöður þessara rannsókna eru merkilegar því þær eru 

ekki samhljóma þeim meirihluta rannsókna sem gerðar hafa verið á sambandi atvinnuleysis 

við aukna tíðni sjálfsvíga. 

     Í gögnum frá Landlæknisembættinu (sjá viðauka) koma fram upplýsingar um sjálfsvígstíðni 

á árunum eftir bankahrunið 2008. Við greiningu á meðaltíðni sjálfsvíga á tímabilinu eftir hrun 

voru gögn Landlæknisembættisins um tíðni sjálfsvíga umreiknuð út frá upplýsingum um 

mannfjölda frá Hagstofu Íslands. Á þessu níunda tímabili (2009-2014) varð aukning á 

meðaltíðni sjálfsvíga miðað við áttunda tímabilið (2003-2008). Á áttunda tímabilinu fyrir 

efnahagshrunið var meðaltíðni sjálfsvíga 11,5 pr. 100.000 manns en eftir hrun jókst það í 

12,4 pr. 100.000 manns (Hagstofa Íslands, 2016).  

Ef horft er til annarra tímabila er tímabilið eftir efnahagshrunið með aðeins minni tíðni en 

sjöunda tímabilið (12,9 pr. 100.000 manns), en með töluvert minni meðaltíðni en hæsta 

tímabilið, þ.e. fimmta tímabilið (1985-1990), eða 15,4 pr. 100.000 manns. Spurningunni um 

hvort að með efnahagshruninu 2008 hafi tíðni sjálfsvíga aukist er því bæði hægt að svara 

játandi og neitandi. Annars vegar játandi í þeim skilningi að svo virðist sem lítilsháttar 

aukning hafi orðið á tíðni sjálfsvíga ef horft er til afmarkaðra tímabila. En hins vegar neitandi 

þegar horft er á þróunina í stærra samhengi og þegar litið er nokkra áratugi aftur í tímann. 

Erfitt er að meta hvort sú litla hækkun sem sjá má á gögnunum stafi vegna 

tilviljunarkenndrar sveiflu í sjálfsvígstíðni eða hvort það sé vegna efnahagshrunsins sem varð 

hér á landi á haustmánuðum 2008.  

     Út frá gögnum Landlæknisembættisins má sjá að frá árinu 2009 til 2014 voru framin alls 

239 skráð sjálfsvíg. Af þeim var 181 karlmaður og 58 kvenmenn. Karlmenn frömdu því á 

tímabilinu eftir efnahagshrunið rétt rúmlega þrjá fjórðu af skráðum sjálfsvígum, eða 75,7%. Á 

tímabilinu 2003-2008 voru það 149 karlmaður og 52 kvenmenn, eða 74,1% skráðra sjálfsvíga 

hjá karlmönnum. Tímabilið 1997-2202 var hlutfallið 77,6% af skráðum sjálfsvígum 

karlmanna, 163 karlmaður og 47 kvenmenn. Ef horft er til þessara þriggja tímabila má sjá að 

sveiflur eru á milli hlutfalls karlmanna og kvenna á tíðni sjálfsvíga. Við mat á þessum gögnum 

er þó hægt að draga þá ályktun að meiri aukning varð á sjálfsvígstíðni karlmanna en kvenna 

eftir efnahagshrunið árið 2008 miðað við tímabilið á undan, en ekki ef horft er á undanfarin 

tvö tímabil. Hvort að aukningin stafi vegna afleiðinga af efnahagshruninu eða 

tilviljunarkenndrar sveiflu í sjálfsvígstíðni skal ósagt látið. Við greiningu á gögnunum út frá 

kyni sést glögglega munurinn á túlkun þróunar á sjálfsvígstíðni eftir því hversu langt er horft 

til baka.  

     Ef við horfum á sjálfsvígstíðni eftir bankahrunið út frá aldri sjáum við í gögnunum varðandi 

tímabilið 2009-2014 að dreifing á tíðni sjálfsvíga eftir aldri er einnig svipuð ef horft er til kyns. 

Hjá karlmönnum og konum voru flest sjálfsvígin framin af þeim sem voru á aldrinum 20-39 

ára. Mesti munur á milli kynjanna var í yngsta og elsta aldurshópnum.    

     Athyglisvert er að skoða þróun sjálfsvígstíðni þeirra sem teljast til eldri aldurshópa. Fyrst 

ber að nefna einstaklinga sem eru í aldursflokknum 60-79 ára. Skráð sjálfsvíg í þeim 

aldursflokki voru 49 á níunda tímabilinu eftir efnahagshrunið 2008. Þau voru 57 talsins 

samanlagt á tveimur tímabilum fyrir hrunið, þ.e. frá 1997-2008. Ljóst er að einhver hækkun 

hefur átt sér stað í þessum aldursflokki síðustu árin. Mikilvægt er að fara yfir málin og kanna 

hvað valdi að því er virðist hækkandi sjálfsvígstíðni þeirra sem eldri eru. Síðan ber að nefna 

aldurshópinn 80 ára og eldri. Skráð sjálfsvíg í þeim aldursflokki hafa verið sautján talsins á 

síðustu þremur tímabilum, þ.e. frá 1997 til 2014. Af þeim sjálfsvígum hafa ellefu þeirra átt 

sér stað á níunda tímabilinu eftir efnahagshrunið 2008. Þó erfitt sé vegna smæðar þýðisins 

að draga of víðtækar ályktanir, verður ekki frá því vikist að nefna að gögnin valda áhyggjum 

og ber því að taka slíkt með í reikninginn varðandi stefnumótun í sjálfsvígsforvörnum fyrir 

eldri aldurshópa í samfélaginu. Mögulegar skýringar gætu verið afleiðingar af því 

efnahagshruni sem varð hér árið 2008. Að hluta til skýrist hækkunin af hækkandi 

aldurssamsetningu þjóðarinnar. 

     Út frá gögnum Landlæknisembættisins hefur því orðið hlutfallslega mesta hækkun á tíðni 

sjálfsvíga eftir efnahagshrunið hjá þeim sem eru í eldri aldurshópum. Ríflega fjórðungur 

skráðra sjálfsvíga á níunda tímabilinu eftir efnahagshrunið átti sér stað hjá þeim sem voru 60 

ára og eldri, eða 25,1%. Það er töluverð hækkun miðað við síðustu tvö tímabil fyrir 

efnahagshrunið árið 2008. Á sjöunda tímabilinu 1997-2002 var þetta hlutfall 16,7% af 

skráðum sjálfsvígum og á áttunda tímabilinu 2003-2008 var hlutfallið 13,9%.  

     Það eru kostir og gallar við að nota sex ár sem eitt tímabil í ofangreindum greiningum. Í 

þessari ritgerð varð það gert vegna þeirrar staðreyndar að gögn Landlæknisembættisins 

náðu sex ár fram í tímann eftir efnahagshrunið 2008. Heppilegra gæti verið að hafa fleiri 

árafjölda í hverju tímabili vegna hættu á að meðaltal hvers tímabils gæti bjagast þegar 

óvenjuleg ár koma inn í myndina, s.s. árin 2000 og 2011 (sjá viðauka). 

Samantekt og lokaorð 

Ljóst er að sjálfsvíg er flókið fyrirbæri og orsakir þeirra ráðast af fjölmörgum þáttum og 

víxlverkun þeirra. Mikilvægt er við rannsóknir á sambandi efnahagshruns (atvinnuleysis) og 

sjálfsvíga að gefa gaum að mikilvægi þess að samræmi sé á því hvernig sjálfsvíg eru annars 

vegar skilgreind og hins vegar hvernig skráningum á þeim er háttað. Með slíku eykst 

trúverðugleiki og réttmæti þegar borin er saman tölfræði á milli landa. Ástæða fyrir 

vanskráningu á sjálfsvígum stafar af nokkrum þáttum. Hægt er að nefna að skráningum sé  

ábótavant vegna stimplunaráhrifa (e. stigmatizon) sjálfsvíga. Einnig má ímynda sér að vegna 

tryggingamála veigri aðstandendur hins látna að gefa upp dánarorsökina sökum fjárhagslegra 

hagsmuna.  

 Hægt er að færa rök fyrir því að það fengist mögulega betri mynd á orsakir og eðli 

sjálfsvíga ef spyrt væri saman makróþáttum og míkróþáttum, sem annars vegar horfa á 

samfélagið í heild sinni og hins vegar sem einblína á einstaklinginn. Fjölga þarf því 

greiningum á einstaklingsbundnum gögnum þegar rannsaka á efnahagslegar skýringar á tíðni 

sjálfsvíga. Slík gögn gætu greint enn betur á milli efnahagslegra áhrifaþátta og þeirra þátta 

sem hafa ekki að gera með efnahagslega þætti (Hamermesh, Soss, 1974 & Cavalcante, 

Minayo, Souza, 2006). 

Kenningar Durkheims um sjálfsvíg eru yfirgripsmiklar. Aðalinntak þeirra snýst um tengsl 

sjálfsvíga við fyrirbærin félagsleg samþætting og félagsleg reglusetning. Durkheim taldi að 

skortur á nánum félagslegum tengslum og samfélagslegum viðmiðum auki með beinum 

hætti líkur á sjálfsvígum. Hann taldi að tengsl væru á milli skorts á félagslegri reglusetningu 

og aukinnar hættu á siðrofi í samfélaginu. Lykilatriði í siðrofi væri að afreglun hefði átt sér 

stað í kjölfar einhvers áfalls, t.d. efnahagshruns. Í ástandi afreglunar bjagast öll viðmið og 

hætta skapast að væntingar og langanir einstaklinga verði takmarkalausar og ófullnægjandi. 

Slíkt ástand er óviðunandi og leiðin fyrir marga úr því hefur verið leið sjálfsvíga (Durkheim, 

1951). 

Kenningar Mertons um tengsl siðrofs og sjálfsvíga lúta í grunninn að því ójafnvægi sem 

skapast þegar misræmi er á milli markmiða einstaklingsins í lífinu og þeirra leiða sem hann 

notar til að ná fram þeim markmiðum. Í nútímasamfélögum hverfast markmiðin fyrst og 

fremst um efnahagslega velgengni. Markmiðin væru því tiltölulega skýr og því myndu líkur á 

sjálfsvígum aukast ef þeim er ekki náð einhverra hluta vegna (Besnard, 1998 & Merton, 

1938). 

      Nokkrar kenningar hafa verið færðar fram varðandi samband efnahagssveiflna og 

sjálfsvíga. Þær eru ólíkar en hafa það þó sameiginlegt að sambandið er ólínulegt og flókið. 

Það er flókið að því leyti að sjálfsvíg orsakast af samspili margra efnhagslegra og 

félagsfræðilegra þátta. Einnig virðist sem í samfélögum sé til ákveðin náttúruleg 

sjálfsvígstíðni þegar um eðlilegt efnahagslegt árferði er að ræða. Það verða því alltaf til 

sjálfsvíg í hverju samfélagi, svokölluð náttúruleg tíðni sjálfsvíga (Lester, 2001).   

    Í flestum rannsóknum á áhrifum efnahagshruns á sjálfsvíg er marktækur munur á milli 

kynja og aldurshópa. Mikilvægt er að hafa slíka þekkingu í huga þegar lagt er mat á það 

hvernig best sé að haga forvörnum gegn sjálfsvígum með sem áhrifamestum hætti. 

Forvarnirnar verða að vera sniðnar að þörfum kynja og mismunandi aldurshópa svo að 

árangur þeirra verði sem mestur (Berk, et al. 2006 ).  

Munurinn á sjálfsvígstíðni kynja er mikill þegar efnahagshrun myndast í samfélaginu. Í 

einu af alvarlegustu afleiðingum efnahagshruns, þ.e. atvinnuleysi, er jákvæð fylgni á milli 

atvinnuleysis karlmanna við sjálfsvíg en fylgnin við atvinnuleysi kvenna hefur sýnt bæði 

jákvæða og neikvæða fylgni ( Chang & Chuan, 2009).  

Samband atvinnuleysis og sjálfsvíga er sterkara og fyrirferðarmeira heldur en samband 

nokkurra annarra efnahagslegra þátta við sjálfsvíg. Að hafa atvinnu hefur mikil áhrif á 

sjálfsmynd einstaklingsins og stöðu hans í samfélaginu. Atvinnuleysi getur því leitt til 

félagslegrar einangrunar og fleiri neikvæðra þátta, t.a.m. sjálfsvíga ( Lewis & Sloggett, 1998). 

     Munurinn á sjálfsvígstíðni á milli aldurshópa er ekki eins afgerandi eins og varðandi kynin. 

Misvísandi niðurstöður eru til um hvaða aldurshópur fer verst út úr efnahagshruni og vegna 

hækkandi tíðni atvinnuleysis. Í þessari ritgerð var þó algengara að ungt fólk og fólk á 

vinnumarkaði væri berskjaldaðra fyrir áhrifum af áföllum eins og í efnahagshruni. 

Athyglisvert er að skoða þróun sjálfsvígstíðni á Íslandi með gögnum 

Landlæknisembættisins og OECD (Efnahagssamvinnu- og þróunarstofnunarinnar). Frá 1960 

til 1990 voru miklar sveiflur á tíðni sjálfsvíga hér á landi. Hæsta tíðni sjálfsvíga sem umrædd 

gögn náðu til var á tímabilinu 1985-1990 eða 15,4 pr. 100.000 manns. Frá þessum hæðum í 

sjálfsvígstíðni Íslendinga minnkaði tíðnin verulega næstu tvo áratugina. Erfitt er að meta 

hvort tíðni sjálfsvíga hafi aukist eftir efnahagshrunið 2008 vegna fámennis landsins. Í þessari 

ritgerð notaðist undirritaður við samanburð á milli tímabila og hvert tímabil var sex ár. 

Samkvæmt niðurstöðum og túlkun undirritaðs varð lítilleg aukning á tíðni sjálfsvíga eftir 

efnahagshrunið 2008. Vísbendingar eru uppi um að nokkur aukning hafi orðið á tíðni 

sjálfsvíga hjá eldri aldurshópum. 

Þó erfitt sé að alhæfa um algild áhrif efnahagshruns (atvinnuleysis) á tíðni sjálfsvíga hafa 

kerfisbundnar rannsóknir undanfarinna ára og áratuga sýnt fram á að mikill meirihluti 

rannsókna á sambandi efnahagshruns (atvinnuleysis) og sjálfsvíga styður tilgátur um jákvætt 

samband (Dutta, et al. 2015). 

Viðauki 

 

Sjálfsvíg (X60-X84) 

Fjöldi látinna  

Heimild: Dánarmeinaskrá, Embætti landlæknis 

